
Uned 1: Gwerthu Delweddau 
– Hysbysebu, Marchnata a 
Fideos Cerddoriaeth
 
Maes Ffocws: 
Iaith y Cyfryngau
Cynrychioliad
Cynulleidfaoedd
Cyd-destunau’r cyfryngau

PRODUCT CONTEXT
•	 Lansiwyd brand ‘Daisy’’ Marc Jacob yn 2007 

ac roedd yn llwyddiant yn syth. Dilynwyd 
hyn gan naw amrywiad arall. Datblygwyd y 
persawr gan House of Coty, sydd wedi bod 
yn creu persawr ers 1904 ac sydd bellach yn 
rheoli dros 43 o frandiau enwocaf y byd.

•	 Cyfarwyddwyd yr hysbyseb gan Sofia 
Coppola, cyfarwyddwr a enillodd Wobr yr 
Academi am Lost in Translation. Rhyddhawyd 
yr hysbyseb yn 2015 ac roedd yn cynnwys 
y modelau: Malaika Firth, Ondria Hardin, 
Antonia Wesseloh a Sophia Ahrens.

RHAN 1: MANNAU CYCHWYN 
– Iaith y Cyfryngau
Cyd-destun y diwydiant:
Mae’n debyg fod y diwydiant persawr yn werth dros 
$38.8 biliwn ac fe’i hystyrir yn gynnyrch drudfawr. 
Mae brandiau persawr wedi bod yn boblogaidd ers 
y 1960au felly byddai cynulleidfaoedd cyfoes yn 
gyfarwydd â’r codau a’r confensiynau hysbysebu. 
Roedd Sofia Coppola yn rhan o’r ymgyrch 
Daisy gyntaf a saethwyd gan Juergen Teller 
yn 2007. Aeth ati i gyfarwyddo dwy hysbyseb 
ddilynol ar gyfer y brand gan gynnwys ‘Daisy 
Dream’ yn 2014. Mae gan Marc Jacob a Coppola 
gyfeillgarwch a pherthynas weithio agos, ac maen 
nhw wedi cydweithio ar nifer o brosiectau. 

Ystyried y defnydd o iaith y cyfryngau delweddau 
symudol, a chodau a chonfensiynau:

•	 Mae’r hysbyseb yn cydymffurfio â nifer o 
gonfensiynau nodweddiadol hysbysebion 
persawr. Mae’r cymeriadau’n fodelau deniadol 
sy’n cynnal stereoteipiau’r prif gymeriad 
ac yn rhoi nodweddion dyhead i’r brand. 

•	 Mae’r goleuo’n llachar ac mae’r paled 
lliwiau’n cadarnhau pwynt gwerthu 
unigryw (USP) y brand; ymdeimlad o 
brydferthwch syml llygad y dydd. 

•	 Mae saethiad agos canolig ar ongl isel o’r 
cynnyrch ar ddiwedd yr hysbyseb sy’n ffordd 
nodweddiadol o greu hunaniaeth brand. 

•	 Y sain yw cân a ryddhawyd yn 2013, 
‘The Mother we Share’ gan Chvrches, 
band synthpop o’r Alban. Mae’n cyfosod 
â delweddaeth syml yr hysbyseb. Fodd 
bynnag, mae trac sain cerddoriaeth bop yn 
rhan o gonfensiwn yr hysbyseb bersawr. 

Ystyried sut mae’r elfennau gwahanol ar 
iaith y cyfryngau, a’r cyfuniad o elfennau, yn 
dylanwadu ar ystyr ac yn cyfleu nifer o ystyron:
•	 Mae hysbyseb Daisy Trio yn agor gyda saethiad 

agos o betalau’n cael eu tynnu oddi ar lygad y 
dydd. Mae hyn yn dynodi ymdeimlad hiraethus 
o blentyndod a chariad ifanc i’r gynulleidfa. 

•	 Mae’r camera’n torri i saethiad llydan o’r 
cymeriadau – y modelau. Mae eu codau 
iaith y corff ac ystumio’n fwy addas i 
blant ifanc wrth iddyn nhw ‘chwarae’ yn y 
lleoliad ar y ddôl. Mae’r defnydd o fflerio 
lens yn creu ymdeimlad nefolaidd o haf.  

•	 Mae’r naratif yn torri rhwng saethiadau hir o’r 
cymeriadau’n cymryd rhan mewn amrywiaeth 
o weithgareddau hamdden, fel darllen wrth 
nant, gorwedd mewn hamog a gwneud cadwyni 
llygad y dydd. Mae’r mise-en-scène yn cyfleu 
naws ddiofal, syml ac ysgafn i’r gynulleidfa. 

Ystyried safbwyntiau critigol: 
Semioteg – Roland Barthes
•	 Mae naratif syml, ysgafn yr hysbyseb yn 

golygu nad yw’r gynulleidfa’n dod ar draws 
codau deongliadol. Mae hyn hefyd yn egluro 

pam mai ychydig o godau gweithredu 
sydd (Proairetic Barthes). Gellid dehongli 
bod iaith y corff rhwng y merched ar 0.11 
yn adrodd cyfrinach, gan gadarnhau’r 
berthynas ddelfrydol rhyngddyn nhw. 

•	 Gallai cod semantig Barthes gael ei 
gymhwyso i’r gweithgareddau y mae’r 
cymeriadau’n eu gwneud. Maen nhw i 
gyd yn cyfleu naws ddiofal, ddiniwed. 

•	 Mae codau diwylliannol (cod cyfeiriadol 
Barthes) yn cadarnhau’r ideoleg chwareus a 
diniwed. Mae cynulleidfaoedd yn adnabod 
gweithgareddau hamdden gwneud cadwyni 
llygad y dydd a thynnu petalau oddi ar flodyn er 
mwyn penderfynu a yw rhywun yn eich caru. 

•	 Gallai gwyn fod yn symbol o burdeb 
a diniweidrwydd yn y naratif.

Damcaniaeth uwch: 
Strwythuriaeth – Claude Lévi-Strauss 
•	 Oherwydd natur y naratif, does dim defnydd 

o wrthwyneb deuaidd. Mae gwrthwyneb 
deuaidd gweledol rhwng yr heulwen gynnes a 
phaled lliw melyn y ddôl, a saethiadau oerach, 
mwy tawel glan yr afon lle mae’r cymeriadau 
fel petaen nhw’n dianc rhag gwres y prynhawn.

RHAN 2:  MANNAU CYCHWYN – Cynrychioliad

Cyd-destun cymdeithasol:
Mae menywod wedi cael eu cynrychioli gan 
stereoteipiau cul ym maes hysbysebu ers ei 
ddyddiau cynnar. Gwragedd tŷ oedd y stereoteipiau 
gwreiddiol. Ehangodd hyn i ffigur wedi’i rywioli 
yn ystod y 1960au a’r 70au. Yn 1975 datblygodd 
Laura Mulvey ddamcaniaeth y ‘Syllu Gwrywaidd/
Male Gaze’ mewn perthynas â ffilm, ond a 
oedd yn hawdd ei gymhwyso i hysbysebu. Yn 
ogystal, elfen allweddol o hysbysebu yw dangos 
i gynulleidfaoedd sut olwg sydd ar harddwch. 
Mae hysbysebwyr eisiau i gynulleidfaoedd brynu 
cynhyrchion felly maen nhw’n gwerthu ffordd o 
fyw i ddyheu amdani. Delwedd yw’r allwedd i hyn 
ac fel arfer mae’r delweddau o fenywod a ddangosir 
mewn hysbysebion yn ddi-nam. Yn ôl Naomi Wolf 
yn ei llyfr ‘The Beauty Myth’, celwydd yw’r 
ddelwedd ac mae’n amhosibl i fenywod go iawn 
ei chyflawni oherwydd y datblygiadau technolegol 
ym maes golygu. Mae Jean Kilbourne yn edrych 
ar y cysyniadau hyn yn y fideo canlynol:
https://www.youtube.com/watch?annotation_
id=annotation_493134379&feature=iv&src_

vid=PTlmho_RovY&v=jWKXit_3rpQ

Ystyried sut mae cynrychioliadau’n cael eu 
llunio drwy brosesau dethol a chyfuno: 
•	 Nid yw’r cymeriadau’n cael eu gwrthrycholi’n 

rhywiol mewn ffordd amlwg yn yr hysbyseb. 
Hefyd mae’n ymddangos fel petai’r hysbyseb 
yn herio’r cynrychioliadau o gyfoeth sy’n 
aml yn amlwg mewn hysbysebion persawr. 
Fodd bynnag, dywedodd Coppola ei bod 
hi eisiau cynrychioli’r modelau fel pe bai 
nhw newydd ‘ddianc o ysgol breswyl’.  

•	 Mae cynrychioliadau’r modelau wedi’u creu 
o gyfuniad o elfennau. Maen nhw i gyd 
yn gwisgo ffrogiau haf gwyn, syml. Mae’r 
steil yn draddodiadol ac yn cadarnhau’r 
ymdeimlad o ddiniweidrwydd. 

•	 Caiff cysylltiad agos ei greu rhwng y 
cymeriadau, dangosir hyn drwy ddefnyddio 
saethiad llydan o’r merched yn gorwedd 
yn y ddôl. Mae eu codau iaith y corff a 
mynegiant wyneb yn cyfleu eu bod yn 
gyfforddus gyda’i gilydd, mae eu breichiau 
a’u coesau sy’n cyffwrdd â’i gilydd yn 
cyfleu cyfeillgarwch cariadus.  

•	 Mae’r hysbyseb yn cadarnhau delwedd 
wedi’i delfrydu o harddwch. Mae’r 
modelau i gyd yn denau ac yn ddi-nam. 
Mae’r rhan fwyaf o’r saethiadau’n dangos 
rhyngweithio ond defnyddir rhai saethiadau 
hir i bwysleisio harddwch y cymeriadau. 

Ystyried safbwyntiau damcaniaethol:
•	 Damcaniaeth cynrychioliad Stuart Hall – 

mae’r neges sydd wedi’i hamgodio’n dibynnu 
ar ‘fap cysyniadol ar y cyd’ y gynulleidfa o 
blentyndod delfrydol. Mae’r goleuo llachar, 
fflerio lens a’r paled lliwiau pastel yn 
creu lleoliad hiraethus breuddwydiol.  

•	 Damcaniaeth hunaniaeth David Gauntlett – 
gellid ystyried y cymeriadau yn yr hysbysebion 
yn gynrychiolaeth gadarnhaol o rywedd. Maen 
nhw’n cael eu cyflwyno fel pobl ddeallus a heb 
fod yn ddibynnol ar ddynion. Fodd bynnag, 
mae’n cadarnhau’r stereoteip fod menywod 
yn sensitif, yn emosiynol ac yn forwynol.

Damcaniaeth uwch:
•	 Damcaniaeth ffeministaidd Liesbet 

Van Zoonen – mae hysbysebion yn hybu 
cynrychioliad yr ‘arch-fenyw’ wedi’i 
stereoteipio ac mae’r hysbyseb yn dangos 
tystiolaeth o hyn. Mae gan y cymeriadau 

harddwch sydd wedi’i ddelfrydu ac mae fel 
petai ganddyn nhw berthnasoedd perffaith. Mae 
eu cynrychioliad iwtopaidd yn safon y mae’n 
amhosibl i fenywod modern ei chyrraedd.  

•	 Damcaniaethau ethnigrwydd ac ôl-
drefedigaethol Gilroy – Mae’r hysbyseb 
yn cyflwyno cynrychioliad cadarnhaol o 
ethnigrwydd. Mae’r fodel ddu yn cael ei 
chynrychioli’n gyfartal â’r cymeriadau 
eraill. Fodd bynnag, gellid ystyried bod 
y cynrychioliad yn symboleiddio.   

RHAN 3: MANNAU CYCHWYN 
– Cynulleidfaoedd 
Cyd-destun cymdeithasol / diwylliannol:
Dyluniodd Marc Jacobs frand Daisy er mwyn 
creu naws o ‘soffistigeiddrwydd ifanc a swyn 
‘slawer dydd, gydag ychydig o amarch’. Er mwyn 
cyflawni hyn, mae’n defnyddio modelau naturiol 
sy’n llawn afiaith ieuenctid. Mae gan Jacobs wefan 
ryngwladol lle gall cynulleidfa fyd-eang gael gafael 
ar ei gynnyrch ffasiwn. www.marcjacobs.com.
Mae’r hysbyseb wedi’i gweld gannoedd o filoedd 
o weithiau ar YouTube, tra mae’r hysbysebion 
argraffedig yn cael eu rhoi mewn cyhoeddiadau 
ffordd o fyw fel Cosmopolitan. Rhedodd Vogue 
gipolwg ‘y tu ôl i’r llenni’ ar y ffordd y cafodd yr 
hysbyseb ei gwneud ar wefan British Vogue. 

Ystyried sut mae diwydiannau’n targedu 
cynulleidfaoedd, a sut mae cynulleidfaoedd 
yn dehongli ac yn defnyddio’r cyfryngau:
•	 Y gynulleidfa darged i frand Marc Jacobs 

yw menywod ifanc 18 – 24 oed sy’n gwybod 
am steil ac sy’n gwerthfawrogi golwg 
naturiol, bur. Byddai’r rhain yn perthyn 
i grŵp ABC1 (NRS) ac yn Ddyhewyr 
(Aspirers) yn ôl Young a Rubicam. 

•	 Mae’r hysbyseb yn cyfleu naws i’r gynulleidfa 
drwy’r codau semantig a chyfeiriadol. 

•	 Mae’r gynulleidfa wedi’i gosod fel rhywun 
sy’n gwylio eiliad dyner o fwynhau diofal 
drwy ddefnyddio saethiadau llydan a hir. 

Mae’r gynulleidfa yn cael ei denu i mewn i’r 
eiliad drwy ddefnyddio saethiadau agos wedi’u 
golygu o fysedd a thraed noeth y cymeriadau. 
Fodd bynnag, mae saethiadau agos a chanolig 
o wynebau’r cymeriadau’n cael eu hosgoi er 
mwyn creu angen emosiynol yn y gynulleidfa.  

•	 Mae Coppola yn gwneud cyfeiriadau 
rhyngdestunol at The Virgin Suicides, ffilm 
a ysgrifennodd ac a gyfarwyddodd hi. Mae’r 
ffilm yn adrodd stori pum chwaer a’u bywyd 
dirgel, ar eu pennau eu hunain. Mae’r mise-
en-scène yn y ffilm yn aml yn dangos y 
chwiorydd mewn gynau nos hen ffasiwn 
gyda’u gwallt yn llifo’n naturiol. Byddai hyn 
yn ymgysylltu â chefnogwyr ei harddull. 

Ystyried safbwyntiau critigol: 
Damcaniaeth Derbyn – Stuart Hall
•	 Dehongliad dewisol yr hysbyseb yw y byddai’r 

gynulleidfa’n dyheu am fod fel y ferch Daisy, ‘Yn 
ifanc, yn ffres, yn soffistigedig ond yn fenywaidd 
iawn’ (Coppola). Roedd y cyfarwyddwr eisiau 
creu ideoleg o agosatrwydd ac ymollwng.

•	 Gallai ei diffyg sylwedd fod yn ddehongliad 
gwrthwynebus i’r hysbyseb. Mae’r 
hysbyseb yn cyflwyno emosiwn yn hytrach 
na hunaniaeth brand eglur. Hefyd gallai 
cynulleidfaoedd fod yn wrthwynebus i’r 
cynrychioliad delfrydol o fenywod. 

Damcaniaeth Diwylliant – George Gerbner
•	 Mae’r ddamcaniaeth yn awgrymu bod 

hysbysebu’n cael effaith uniongyrchol ar 
ganfyddiad menywod ifanc o’u cyrff drwy 
wneud iddyn nhw fewnoli syniad o’r corff 
benywaidd perffaith. Gellid dweud bod yr 
hysbyseb yn annog afluniad maint, gan fod 
corff delfrydol, tenau yn cael ei hyrwyddo.

•	 Hefyd mae’r hysbyseb yn cyflwyno 
cysyniad wedi’i ramanteiddio nad yw’n 
adlewyrchu emosiynau bywyd go iawn. 

